
Útdráttur 

Netið býður upp á marga möguleika og flestir nota það daglega í lífi og starfi, börn 

eru þar engin undantekning. Mörg eignast sitt eigið tæki sem hægt er að tengjast 

netinu í kringum tíu ára aldur og er netið þá orðið hluti af þeirra daglega lífi. Í 

þessari ritgerð er farið yfir netnotkun barna á aldrinum 10-12 ára búsettum á 

Íslandi, hvaða hættur steðja að börnum við notkunina og gefin góð ráð til foreldra. 

Meginmarkmiðið með ritgerðinni var að finna út hve lengi börn á þessum aldri eru 

fyrir framan skjá daglega, hvort sem um ræðir tölvuskjá, sjónvarpsskjá eða 

snjalltækjaskjá og til að sjá hvort sá tími hafi lengst frá árinu 2011 til ársins 2015. 

Ljóst er að á þessum fjörum árum hefur mikið breyst og aðgengi að tækjum og 

netinu aukist til muna. Helstu niðurstöður sýna að flest börn á þessum aldri nota 

netið daglega, skjánotkun hefur ekki aukist mikið milli áranna, en strákar eru 

marktækt meira en stelpur á þessum aldri fyrir framan skjá, bæði árin. Notkunin 

hefur breyst á þessum tíma, ný  tæki til staðar árið 2015 sem ekki voru árið 2011. 

Viðfangsefnið býður upp á marga möguleika til frekari rannsókna og mikilvægt að 

skoða áfram þar sem sífellt koma fram nýjar kynslóðir forrita og tækja. 

 

Lykilorð: netið, börn, skjátími, samfélagsmiðlar, foreldrar  

Abstract 

The Internet offers a plethora of possibilities that most people use every day for 

work and leisure and children are no exception. Many children acquire their own 

smart device around the age of ten by which time the Internet has already become 

a part of their everyday lives. This dissertation covers the Internet usage of 

children of the ages of 10–12 living in Iceland, possible risks involved and offers 

good advice to parents. The main goal of the dissertation was to determine the 

daily screen time for children in this age group (whether a computer, smart screen 

or television) and to see if that time has increased between 2011 to 2015. It is clear 

that changes have been extensive in this period and the access to the Internet and 

devices increased dramatically. The main conclusions show that most children 

that age use the Internet on a daily basis, that screen time has not increased much 

between the years, but boys spend significantly more time in front of screens at 

that age, both years. The usage has changed during this time and new devices are 

available in 2015 that were not in 2011. The subject matter offers many 

possibilities for further study worth pursuing since there is a continual renewal of 

apps and devices. 

 

Keywords: internet, children, screen time, social media, parents. 

Þakkir 

Ég vil byrja á því að þakka nemendum í grunnskólum landsins fyrir þeirra 

þátttöku í rannsóknunum Ungt fólk og öllum þeim rannsóknum sem þeir svara 

og gefa okkur svo mikla innsýn í þeirra hagi og líðan. Guðberg K. Jónsson, 

leiðbeinandi minn fær einnig bestu þakkir fyrir leiðsögn og góð ráð við skrif 

ritgerðarinnar. Einnig færi ég mínar bestu þakkir til starfsfólks og kennara við 

Háskólann á Bifröst. 

Halldóru Dröfn Hafþórsdóttur, kennara mínum til margra ára, þakka ég yfirlestur 

og góðar ábendingar. 

Síðast en ekki síst vil ég þakka fjölskyldu minni og þá aðallega, Björgu 

Baldursdóttur, móður minni, fyrir alla hjálpina, þolinmæðina og hvatninguna á 

meðan á námi mínu stóð. Þetta hefði aldrei verið hægt án þín. 

1. Inngangur 

Samfélagið sem við búum í er sífellt að breytast og þegar kemur að tækni og 

tækniþróun verða breytingar mjög hraðar. Tölvur eru til á flestum íslenskum 

heimilum og meginþorri fólks notar tölvur á einn eða annan hátt.  Stærstur hluti 

þeirra er tengdur við netið og notkun þeirra oftar en ekki háð því. Netið býður upp 

á marga möguleika, en þar er m.a. að finna mikið af upplýsingum og hægt að ná til 

margra á mjög  stuttum tíma út um allan heim.  

Samskipti manna á milli fara mikið fram í gegnum netið. Sá hópur sem stundar 

samskipti í gegnum netið verður sífellt stærri og stærri, eldra fólk er farið að 

tileinka sér þessa tækni og börn byrja ung að nota sér þennan samskiptamáta.  

Möguleikarnir á að tjá sig á netinu verða einnig fleiri, algengt er m.a. að spjalla við 

vini í gegnum samfélagsmiðla og aðra vefi sem bjóða upp á það, 

tölvupóstsamskipti eru algeng og svo mætti áfram telja. Mörg börn og unglingar 

nota spjallsíður mikið og eru nettengd stóran hluta sólarhringsins. Eins frábært og 

það nú er að geta átt samskipti heimsálfanna á milli fyrir lítinn pening þá á netið 

og tækifærin sem það býður upp á líka sínar dökku hliðar. Því er mikilvægt fyrir 

foreldra að vera á vakandi yfir netnotkun barna sinna og ræða um hana. 

 

1.1. Markmið rannsóknarinnar 

Viðfangsefni þessarar ritgerðar er net- og skjánotkun barna á aldrinum 10-12 ára. 

Á þessum aldri er algengt að börn séu farin að nota netið daglega og eiga mörg 

hver sín eigin tæki til þess að tengjast netinu og geta þar af leiðandi verið nettengd 

allan daginn, alla daga ársins. Markmiðið með rannsókninni er að sjá hvernig 

þróun netnotkunar barna á þessum aldri hefur verið og borin verða saman árin 

2011 og 2015. Þar sem þróunin í tækninni er mjög hröð þá breytist net- og 

tölvunotkun barna í takt við það. 

Markmiðið með rannsókninni minni er einnig að vekja athygli á þeim hættum sem 

steðja að börnum á netinu og koma með góðar ábendingar til foreldra um að 

hverju beri að huga að við netuppeldi barna sinna.   

1.2. Rannsóknarspurningar og markmið rannsóknarinnar 

Leitast verður við að svara eftirfarandi rannsóknarspurningum í rannsókninni: 

1. Hversu miklum tíma eyða börn á aldrinum 10-12 ára fyrir framan skjá árin 

2011 og 2015? 

a. Er munur á stelpum og strákum? 

2. Hversu mikið af börnum á þessum aldri notar samfélagsmiðla og hve lengi 

á hverjum degi? 

3. Hverjar eru helstu hætturnar við netnotkun fyrir börn? 

4. Hvað geta foreldrar gert til þess að vernda börnin sín á netinu? 

Rannsóknartilgáta: 

Netnotkun barna á miðstigi grunnskóla, í 5.-7. bekk hefur aukist mikið á fjögurra 

ára tímabili. Aðgengi þeirra að netinu eykst með hverju árinu, í mörgum skólum 

er aðgengi að þráðlausu neti, margir eignast sitt eigið tæki á þessum árum sem 

tengjast 3 G eða 4 G neti hvar og hvenær sem er. Þar af leiðandi verður erfiðara 

fyrir foreldra að fylgjast með en áður.  

1.3. Rök fyrir vali á viðfangsefni 

Þegar kom að því að velja sér viðfangsefni í M.A. ritgerð í menningarstjórnun kom 

fátt annað til greina en að skoða netnotkun barna. Netið notum við flest, höfum 

skoðun á því og áhugavert er að skoða hvað börn 10-12 ára eru að gera á netinu. 

Þar sem höfundur hefur m.a. unnið síðastliðin ár við fræðslu til nemenda og 

foreldra um þessi mál þá var aldrei spurning um að kafa aðeins dýpra og nýta þau 

gögn sem nú þegar eru til. 

Fræðilegt framlag þessarar rannsóknar er aðallega til foreldra/forráðamanna.  

Niðurstöður rannsóknarinnar koma einnig til með að nýtast kennurum, starfsfólki 

félagsmiðstöðva, íþróttafélögum og öðrum er vinna með börnum á þessum aldri.  

1.4. Uppbygging ritgerðar 

Kafli tvö í ritgerðinni er fræðilegi hlutinn, þar sem m.a. er fjallað um netið, fyrstu 

skref þess hér á landi og ungt fólk á netinu. Einnig er talað um stafræna 

borgaravitund, helstu hættur fyrir ungt fólk á netinu, samfélagsmiðla, og gefin góð 

ráð til foreldra/forráðamanna. Loks er talað um evrópskt samstarf um netöryggi, 

SAFT verkefnið hér á landi og miðlalæsi og mikilvægi þess. 

Í kafla þrjú er fjallað um aðferðafræði rannsóknarinnar, þátttakendur í henni, kosti 

og galla og greiningu gagnanna. Þar er líka komið inn á réttmæti og áreiðanleika 

rannsóknarinnar og stöðu rannsakanda innan hennar.  

Niðurstöðum rannsóknarinnar eru gerð skil í kafla fjögur. 

Fimmti kaflinn er svo umræður þar sem niðurstöður rannsóknarinnar eru 

skoðaðar í samræmi við fræðilega hlutann.  Þar á eftir eru ræddar hugmyndir um 

frekari rannsóknir á efninu og hagnýtt gildi rannsóknarinnar. Að lokum eru 

lokaorð. 

2. Fræðilegur bakgrunnur 

2.1. Netið 

Með tilkomu netsins varð bylting í fjarskiptum. Með því opnuðust margir 

möguleikar en það er í senn kerfi fyrir miðlun upplýsinga og gerir okkur einnig 

kleift að vinna með og eiga samskipti við fólk um allan heim. Netið á rætur sínar 

að rekja til ARPA rannsóknarstofnunarinnar í Bandaríkjunum (Advanced 

Research Projects Agency Network) sem sett var á laggirnar með það að markmiði 

að hanna og búa til tækni til þess að samskiptanet Bandaríkjahers þyldi áföll og 

eins til að tengja saman tölvur ólíkra höfuðstöðva hersins (Leiner, B.M., Cerf, V.G., 

Clark, D.D., Kahn, R.E., Kleinrock, L., Lynch, D.C., Postel, J., Roberts, L.G. og Wolff, S., 

2012).  

Árið 1989 fann Sir Tim Berners Less upp veraldarvefinn (e. world wide web). Með 

honum fann hann leið fyrir vísindamenn til þess að deila gögnum frá tilraunum og 

rannsóknum sínum. Hann var fyrstur til þess að finna leið til þess að nota netið til 

að tengja saman skjöl. Tim fann upp þrjá leiðir til þess að allar tölvur gætu talað 

saman, þessar leiðir voru, HTML, URL og HTTP, sem allar eru í notkun enn í dag 

(Bbc.co.uk, e.d.) 

2.1.1. Netið til Íslands 

Þann 21. júlí 1989 voru fyrstu IP-samskiptin á Íslandi og voru þau ISnet tenging 

frá Tæknigarði Háskóla Íslands til tengistöðvar NORDUnet, sem staðsett er í 

Danmörku. Þannig tengdist Ísland fyrst Internetinu þó að vinna við netvæðingu 

landsins hafi byrjað áður. Hafrannsóknarstofnun tengdist árið 1986 EUnet, einu 

þeirra neta sem Internetið varð til af og fylgdu Háskóli Íslands og Orkustofnun eftir 

í kjölfarið, þannig varð til fyrsti vísirinn að netinu á Íslandi. Árið 1987 gerðist mikið 

í þessum málum hér á landi, Samtök um upplýsinganet rannsóknaraðila á Íslandi 

var stofnað (SURIS), innanlandsnetið fékk nafnið ISnet þar sem síðan var tekið upp 

netfangakerfi og úthlutun á fyrstu lénunum. SURIS fékk einnig yfirráð á .IS, 

þjóðarléninu og þá voru um tíu aðilar tengdir netinu, flestir rannsókna- og 

ríkisstofnanir (Maríus Ólafsson, 2006). 

Eftir það fóru hlutirnir að gerast hratt auk þess sem hinni eiginlegu 

Internettenginu var komið á árið 1989 og þá voru um tuttugu aðilar ISnet tengdir. 

Á næstu árum var útbreiðsla og notkun netsins hröð, þá sérstaklega eftir árið 1993 

þegar  veraldarvefurinn kom til sögunnar og byrjað var að selja aðgang að netinu 

til almennings (Maríus Ólafsson, 2006). 

Samkvæmt gögnum af vef Hagstofu Íslands (2016) var hlutfall nettengdra heimila 

á Íslandi 96% árið 2014 en var 93% árið 2011. Það skal engan undra að hæsta 

hlutfall þeirra sem nota netið í Evrópu eru Íslendingar, en um 95% Íslendinga nota 

netið reglulega á meðan meðaltal þeirra sem nota netið reglulega innan landa 

Evrópusambandsins er 72%. Þá tengist um helmingur Íslendinga, netinu í símum 

og þar af eru um 72% sem taka myndir á símana sem síðan settar eru á netið 

(Hagstofa Íslands, 2014).  

2.2. Skjátími 

Með hugtakinu skjátími er átt við þann tíma sem einstaklingur er fyrir framan skjá 

af einhverju tagi. Það getur t.d. verið tölvuskjár, sjónvarpsskjár eða 

snjallsímaskjár. Með hraðri tækniþróun hefur aðgengi barna að tækjum sem 

þessum aukist á síðustu árum.  

Tölvuleikjaspil og áhorf á sjónvarp er vinsæl afþreying hjá börnum. Rannsóknir 

hafa sýnt að börn átta ára og eldri eyða miklum tíma daglega á rafrænum miðlum 

og getur sá tími farið allt upp í rúmlega sex klukkustundir á dag (Kaiser Family 

Foundation, 2006). Á þessum miðlum geta börn verið að gera margt jákvætt og 

getur notkunin haft jákvæð áhrif á m.a. félagsmótun þeirra þar sem þau eru að fá 

aukin tækifæri til að spila, eiga samskipti og læra (Wartella, E.A., Jennings, N. 

2000). Rannsókn Olson, Kutner og Warner (2007) sýndi að meira en helmingur 

drengjanna sem tók þátt í rannsókninni fannst það að spila tölvuleiki hjálpaði 

þeim að slaka á, helmingur drengjanna sagði það hjálpa þeim að gleyma 

vandamálum og tæplega helmingur taldi það einnig hjálpa þeim þegar þeir urðu 

reiðir.  

Hvað sem því líður þá hefur fólk einnig áhyggjur af tengslum skjánotkunar og 

ýmissa vandamála hjá börnum.  Hinkley og fleiri (2014) skoðuðu í rannsókn sinni 

hvort tengsl væru á notkun raftækja og andlegrar heilsu barna. Þátttakendur í 

rannsókninni voru börn 2-6 ára gömul og rannsóknin stóð yfir þriggja ára tímabil. 

Niðurstöður rannsóknarinnar sýndu að tengsl eru á milli aukinnar notkunar 

raftækja og verri andlegrar heilsu síðar meir hjá börnunum sem tóku þátt í 

rannsókninni. Ennfremur leiddu niðurstöðurnar í ljós að börnin sýndu minni 

virkni innan fjölskyldunnar og tilfinningaleg vandamál uðru meiri með hverjum 

klukkutíma sem bættist við skjátímann.  

Í grein Taehtien, Sigfusdottir, Helgson og Kristjansson (2014) kemur fram fylgni á 

milli þess tíma sem börn eyða fyrir framan skjá og líkamlegra einkenna eins og 

höfuð- og magaverks, þreytu og skjálfta. Rannsóknin var gerð á börnum á 

aldrinum 10-12 ára búsettum á Íslandi. Einkennin komu fram bæði hjá stelpum og 

strákum. Niðurstöður rannsóknar Yang, Helgason, Sigfusdottir og Kristjansson 

(2012) sýna að samband sé á milli skjánotkunar og andlegrar heilsu barna 10-12 

ára búsettum á Íslandi. Rannsóknin sýndi að eftir því sem börnin voru búin að vera 

lengur fyrir framan skjá því líklegri voru þau til þess að hafa m.a. fundið fyrir 

einmanaleika, haft litla matarlist, verið sorgmædd og haft lítinn áhuga á að gera 

hluti. Hjá þeim sem voru fjórar klukkustundir eða meira á dag varð sambandið 

þarna á milli sterkara.  

Það að vera fyrir framan skjáinn tekur tíma frá öðrum athöfnum og í felstum tilfellum 

er fólk ekki líkamlega virkt á meðan. Rannsóknir hafa m.a. sýnt fram á tengsl milli 

líkamlegrar virkni hjá einstaklingum og þunglyndiseinkenna. Í rannsókn sem 

framkvæmd var á börnum og ungmennum (10-16 ára) í Ástralíu um 

þunglyndiseinkenni, skjátíma og líkamlega virkni kom í ljós að þeir sem stunduðu 

reglulega hreyfingu voru ólíklegri til þess að vera með þunglyndiseinkenni. 

Rannsóknin sýndi ennfremur að þeir sem voru minna fyrir framan skjáinn voru einnig 

ólíklegri til þess að sýna einkenni þunglyndis (Kremer, P., Elshaug, C., Leslie, E. og 

fleiri, 2014). 

Í Foreldrasáttmála Heimilis og skóla (e.d.) kemur fram að foreldrar þurfi að hafa gæta 

að þeim tíma sem börn eyða fyrir framan skjái þar sem sá tími tekur tíma frá öðru, s.s. 

útiveru, hreyfingu og heimanámi. Þar er einnig talað um að skjátími eigi ekki að vera 

stuttu fyrir svefn þar sem það eykur líkur á svefntruflunum. Rannsóknir hafa verið 

gerðar á börnum á skólaaldri þar sem skjátími er skoðaður í tengslum svefntruflanir 

og styðja niðurstöður þeirra að börn ættu að takmarka skjánotkun stuttu fyrir svefn 

til þess að minnka líkurnar á svefntruflunum (Hale, L. og Guan, S., 2016). 

2.3. Ungt fólk á netinu 

Það að alast upp á 21. öldinni er ólíkt því sem fullorðið fólk og við sem erum 

foreldrar í dag ólumst upp við. Þróun í tækni er mjög hröð og hafa foreldrar því 

miður ekki í öllum tilfellum verið jafn duglegir og börn þeirra og unglingar, að 

tileinka sér það sem hún hefur upp á að bjóða. Þannig hafa mörg börn byrjað að 

nota netið og tæki sem tilheyra notkun þess án þess að hafa fengið leiðsögn um 

það hvernig beri að nota þau (Children, risk and safety on the internet, 2012). Börn 

byrja yngri að nota netið og á fjölbreyttari hátt en áður. Notkunin er orðin hluti af 

þeirra daglega lífi og í mörgum tilfellum eru þau ekki að nýta sér tæknina á 

skapandi og merkingarbæran hátt (EU Kids Online, e.d.).  

Rannsóknir benda til þess að meirihluti barna hér á landi noti samskiptasíður 

daglega eða næstum daglega. Eftir því sem þau verða eldri því oftar skoða þau 

samskiptasíður daglega eða næstum daglega, það hlutfall barna í 9. og 10. bekk er 

um 90%. Rúmlega 40% barna í 4.-10. bekk hafa sent skilaboð á samfélagsmiðlum 

til dæmis á Facebook eða Snapchat. Um fjórðungur barna í fjórða bekk segist senda 

smáskilaboð daglega eða næstum daglega. Því eldri sem þau eru því líklegri eru 

þau til þess að hafa vera virk á samfélagsmiðlum (SAFT, 2013). 

Til þess að gera sér grein fyrir þeirri stöðu sem uppi er nú, hafa til að mynda öll 

börn á grunnskólaaldri í dag hafa alist upp við það að netið er til og nota það eins 

og fram kemur hér að ofan reglulega. Um 80% nemenda í 4.-10. bekk nota netið 

að minnsta kosti einu sinni á dag (SAFT, 2013). 

Nýjustu rannsóknir sýna að mikill fjöldi íslenskra ungmenna í 8.-10. bekk notar 

netið daglega og um þriðjungur ungmenna á þessum aldri er daglega í 2-3 

klukkustundir á samfélagsmiðlum. Niðurstöðurnar sýna einnig að tæp 10% 

ungmenna á þessu aldursbili á höfuðborgarsvæðinu hafa fengið andstyggileg eða 

særandi skilaboð frá einstaklingi eða hópi á netinu þrisvar sinnum eða oftar og 

hlutfallið er örlítið hærra fyrir landsbyggðina eða tæp 11% (Ungt fólk, 2014). 

Árið 2009 sögðust um 14% ungmenna í 9. og 10. bekk hafa verið hluti af hóp sem 

tók þátt í því að stríða einstaklingi, einu sinni eða oftar á síðastliðnum 12 

mánuðum. Þetta hlutfall lækkar og árið 2014 segjast 6% ungmenna á þessum aldri 

tekið þátt í slíku athæfi (Ungt fólk, 2014). 

Í rannsókninni EU Kids Online 2010 var netnotkun barna á aldrinum 11-16 ára í 

sex Evrópulöndum skoðuð og fjórum árum síðar var henni fylgt eftir í sjö 

Evrópulöndum. Niðurstöðurnar sýna að flestir eru að nota netið til þess að skoða 

samfélagsmiðla, senda skilaboð og horfa á myndbönd. Töluverð aukning var á 

þessum þáttum árið 2014 frá árinu 2010. Þátttakendur voru ólíklegri til þess að 

nota netið til þess að búa til og deila efni og lesa fréttir (EU Kids Online, e.d.).   

 

2.4. Stafræn borgaravitund 

Sigrún Aðalbjarnardóttir (2007) skilgreinir vel hvað borgaravitund í 

lýðræðisþjóðfélagi er, í bók sinni Virðing og umhyggja, ákall til 21. aldar. 

Skilgreiningin er eftirfarandi: 

Með borgaravitund í lýðræðisþjóðfélagi er átt við vitund fólks um hvað það merkir 

að vera samfélagsþegn eða borgari með þeim lýðréttindum, skyldum og ábyrgð 

sem því fylgir og endurspeglast í daglegu lífi þess. Í raun er borgaravitund 

hollustueiður við siðferðileg og pólitísk gildi í þágu samfélagsins (bls. 343). 



 

 

 

17 

 

Nú á 21. öldinni þykir hugtakið stafræn borgarvitund vel við hæfi. Með hugtakinu 

er átt við þá færni, þekkingu og viðhorf sem þarf að vera til staðar þannig að 

einstaklingar sýni ábyrga hegðun í notkun tækni og í stafrænu umhverfi. Hugtakið 

er vítt og verður hér á eftir farið yfir þau atriði sem það nær til (Stafræn 

borgaravitund, 2016).  

1. Aðgengi 

Margir þættir hafa áhrif á það hvernig og hvort við höfum aðgengi að netinu, þættir 

eins og kyn, búseta, fötlun og félagsstaða eru allt þættir sem hafa áhrif þar á. 

Markmiðið ætti að vera það að allir gætu haft stafrænt aðgengi en til þess að svo 

sé þarf einstaklingur að hafa aðgang að tæki sem hægt er að tengja netinu, getur 

verið tölva eða snjalltæki. Það er svo í höndum hvers og eins hvernig hann nýtir 

sitt aðgengi (Alberta Education School Technology Branch, 2012). 

Hér á landi eignast börn sitt fyrsta tæki í kringum 10 ára aldurinn sem gerir þeim 

kleift að tengjast netinu. Skólar eru í auknum mæli að tæknivæðast og eignast 

þessi tæki og þar með jafna aðgengi barna að netinu. Einnig eru margir skólar sem 

bjóða unglingum að nota sín eigin tæki í skólanum (Stafræn borgaravitund, 2016). 

Sameinuðu Þjóðirnar sendu út yfirlýsingu árið 2011 þess efnis að það væru grunn- 

mannréttindi að hafa aðgang að netinu og allir ættu að geta nýtt sér þessa tækni 

við leit á upplýsingum og til þess að eiga samskipti við aðra. Þetta er stór biti og til 

þess að koma til móts við alla þarf að taka mið af því að sama tækni hentar ekki 

öllum, taka þarf tillit til aldurs og fleiri þátta. Fötlun er einn þáttur en það segir sig 

sjálft að sjónskertur/blindur einstaklingur hefur ekki sama aðgang og heilbrigður 

einstaklingur og því þarf að taka mið af hverjum og einum við val á þeirri tækni 

sem hentar (United Nations, 2011). 

2. Verslun 

Hægt er að versla nánast allt á netinu. Þetta er það hagkerfi sem stækkar hvað 

hraðast í heiminum í dag og heldur áfram að verða stærra. Hafa verður í huga við 

verlsun á netinu að hlutirnir geta í einhverjum tilfellum verið ólöglegir, þar getur 

verið um að ræða þýfi og ólöglegt niðurhal (Stafræn borgaravitund, 2016). 

Þeir þættir sem skipta mestu við kaup og sölu á netinu eru öruggt umhverfi og 

traust milli seljanda og kaupanda. En kaupandi vill að sjálfsögðu fá vöruna sína í 

hendur og verður því að treysta seljandanum. Þá skiptir máli að kynna sér þær 

verslanir sem versla á við, ráðfæra sig við aðra o.s.frv. (Stafræn borgaravitund, 

2016). 

3. Samskipti 

Tilkoma netsins er alger bylting hvað varðar samskipti. Með tengingu við netið 

getum við talað við annað fólk alls staðar í heiminum. Tækifærin sem þessu fylgja 

eru ótalmörg hvað varðar samvinnu og samskipti. Þegar við eigum samskipti við 

aðra á netinu gilda sömu reglur um kurteisi og virðingu eins og í samskiptum 

augliti til auglitis og er mikilvægt að hafa eftirfarandi atriði í huga: 

 Að setja einungis efni á netið sem allir mega sjá. 

 Aðgát skal höfð í nærveru sálar, við komum fram við aðra á netinu eins og 

við viljum að aðrir komi fram við okkur. Netið er ekki vettvangur til þess 

að særa eða ráðast á einstaklinga. 

 Við setjum ekki persónulegar upplýsingar á netið þar sem allir sjá þær. 

 Samþykkjum einungis vinabeiðnir frá aðilum sem við þekkjum (Stafræn 

borgaravitund, 2016). 

Skólar geta einnig nýtt samskiptamiðla í kennslu og hafa gert í þó nokkur ár, í 

samskiptum við foreldra og fleira. Í mörgum tilfellum hjálpar þetta skólafólki að 

ná til ákveðinna hópa og samskipti ganga betur fyrir sig. Einnig opnar þetta á 

samskipti milli skóla og milli landa og hafa skólar hér á landi tekið þátt í verkefnum 

með skólum annars staðar í Evrópu til dæmis (Stafræn borgaravitund, 2016). 

Heimili og skóli – landssamtök foreldra (2015) og SAFT gáfu út árið 2015 viðmið 

fyrir skóla og aðra er starfa með börnum með þeim atriðum sem gott er að hafa í 

huga við snjalltækjanotkun nemenda á skólatíma. Þar er skólum m.a. bent á að 

hafa eftirfarandi atriði í huga við setningu skólareglna:  

 Að nemendur skuli sýna samnemendum sínum og starfsfólki skóla 

virðingu, umburðarlyndi, kurteisi og tillitssemi á netinu sem og utan þess.  

 Nemendur noti einungis snjalltæki í kennslu með leyfi kennara.  

 Myndatökur og hljóðritanir eru almennt bannaðar í skólanum. 

4. Miðlalæsi 

Fjallað er um miðlalæsi á bls. 24. 

5. Siðferði 

Það er jafn mikilvægt að tala um siðferði á netinu sem og utan þess. Oft er þetta 

ein helsta áskorun stafrænnar borgaravitundar fyrir tækninotendur. Við sjáum of 

oft slæma hegðun á netinu en til þess að vita hvernig eigi að haga sér á netinu 

verður að vera búið að kenna hvernig ábyrg hegðun er áður en byrjað er að nota 

tæknina. Sem dæmi um óábyrga hegðun má nefna neteinelti, persónulegar 

upplýsingar eru settar á netið þar sem allir sjá þær, óæskilegu efni er dreift og svo 

framvegis (Ribble, M.S., Bailey, G.D. og Ross, T.W., 2004). 

Að virða og vernda sjálfan sig er stór þáttur í stafrænni borgaravitund og því 

mikilvægt að hafa í huga að það sem einstaklingur setur á netið hefur áhrif á það 

hvernig aðrir upplifa hans persónu. Að bera virðingu fyrir sjálfum sér hefst með 

þeirri persónu sem við kynnum á netinu (Stafræn borgaravitund, 2016). 

Að virða og vernda aðra er einnig mikilvægt við notkun tækninnar en 

möguleikarnir til þess að beita aðra ofbeldi á netinu eru fölmargir. Að virða og 

vernda höfundarrétt er stór þáttur í ábyrgri tækninotkun, en á netinu er mikið af 

góðum upplýsingum sem við getum notað, einnig er heilmikið af upplýsingum sem 

eru ekki eins góðar og réttar, því er mikilvægt að líta það gagnrýnum augum sem 

við sjáum á netinu. Stafrænir borgarar verða að virða eigur annara á netinu og við 

notkun gagna frá öðrum verður ávallt að geta þeirra með heimildaskráningu 

(Stafræn borgaravitund, 2016). 

6. Lög og reglur 

Ólöglegt niðurhal á netinu flokkast sem brot á höfundarrétti, í einhverjum tilfellum 

finnst fólki það furðulegt að mega ekki sækja sér efni á netinu án þess að borga 

fyrir það. Við gerð kvikmynda og tónlistar til dæmis liggja margskonar hagsmunir 

að baki og má þar nefna sölu og dreifingu, því er varan venduð með 

höfundaréttarlögum. Samkvæmt þeim er bannað að selja, endurgera eða fjölrita 

efnið án heimildar þeirra sem það eiga (Lög um höfundarétt, 1972). 

Auðkennisþjófnaður er þegar einstaklingur sækir sér persónulegar upplýsingar 

um aðra á ólöglegan hátt. Það getur hann gert með því að falsa upplýsingarnar, 

kaupa þær eða með tilfærslu. Upplýsingarnar notar hann svo til þess að fremja 

glæp eða við aðra ólöglega starfsemi. Auðkennisþjófnaður getur verið hluti af 

stærri glæpastarfsemi. Í sumum tilfellum eru upplýsingarnar notaðar til þess að 

kaupa þjónustu eða vöru (SAFT, e.d. a). 

7. Réttindi og ábyrgð 

Öllum réttindum fylgir ábyrgð og þar eru netið og tæknin ekki undanskilin. Í 

Barnasáttmála Sameinuðu þjóðanna er talað um rétt barna gegn skaðlegu efni og 

rétt þeirra til þess að geta sótt sér uppbyggjandi upplýsingar. Í 17. grein 

sáttmálans segir: 

“17. gr. Aðildarríki viðurkenna mikilvægi fjölmiðla, og skulu þau sjá um að barn 

eigi aðgang að upplýsingum og efni af ýmsum uppruna frá eigin landi og erlendis 

frá, einkum því sem ætlað er að stuðla að félagslegri, andlegri og siðferðislegri 

velferð þess, og líkamlegu og geðrænu heilbrigði. Aðildarríki skulu í þessu skyni: 

a) Hvetja fjölmiðla til að dreifa upplýsingum og efni sem börn njóta góðs af 

félagslega og menningarlega og samræmist anda 29. gr.  

b) Stuðla að alþjóðlegri samvinnu við undirbúning, skipti og dreifingu á slíkum 

upplýsingum og efni af fjölbreyttum uppruna, menningarlegum, þjóðlegum og 

alþjóðlegum.  

c) Stuðla að því að mótaðar verði viðeigandi leiðbeiningareglur um vernd barns 

fyrir upplýsingum og efni sem skaðað getur velferð þess, með ákvæði 13. og 18. 

gr. í huga.” 

Við tölum ekki um réttindi nema tala um þá ábyrgð sem þeim fylgir einnig, en við 

berum ábyrgð á því sem við segjum og gerum á netinu. Eins er mikilvægt að fara 

varlega með allar persónuupplýsingar og nota þá stillingarmöguleika sem hægt er 

að virkja, þannig stjórnum við því hvaða upplýsingar eru aðgengilegar fyrir aðra. 

Við verðum að fara varlega með upplýsingar um okkur á netinu. Lykilorð eru 

einkamál, gott er að skipta reglulega um lykilorð og reyna hafa þau sterk (Stafræn 

borgaravitund, 2016). 

8. Heilsa og velferð 

Tölvunotkun hefur áhrif á heilsu og veldur álagi á t.d. augu, hendur og líkamann. 

Álagið er einnig á sálina og þróa sumir einstaklingar með sér netávana. Því er 

mikilvægt fyrir notendur að setja sér mörk og hlusta á líkamann og þannig vernda 

sig gegn álagi, bæði andlegu og líkamlegu (Starfræn borgaravitund, 2016). Nánar 

er fjallað um netávana síðar í ritgerðinni. Tölvunotkun tekur tíma frá öðrum 

athöfnum og getur kyrrseta haft neikvæð áhrif á heilsu fólks (Embætti landlæknis, 

e.d.).  

9. Öryggi 

Eins leiðinlegt og það nú er þá eru til einstaklingar sem eru tilbúnir að stela, spilla 

og hafa vond áhrif á aðra á netinu eins og annars staðar. Notendur netsins verða 

að stuðla að eigin öryggi. Virkja þarf vírusvarnir á þeim tækjum sem notuð eru og 

huga að því að þau gögn sem vistuð eru á tækjunum séu á öruggum stað. Þannig 

stuðlum við m.a. að ábyrgri notkun og verjum okkur fyrir utanaðkomandi öflum 

(Digital Citizenship, e.d.). 

Rannsóknir sýna að netnotkun er hluti af daglegu lífi barna frá 11 ára aldri og 

aukið aðgengi að netinu hefur einnig í för með sér aukna áhættu. Því er mikilvægt 

að börn og ungmenni fái þá hjálp og aðstoð frá fullorðnum og skólum sem þarf til 

þess að gera sér grein fyrir þeim hættum sem fylgja netnotkun og hvernig fyllsta 

öryggis verður gætt (Saft, 2013). 

2.5. Hættur á netinu 

2.5.1.Ofnotkun 

Börn og unglingar eyða sífellt meiri og meiri tíma á netinu, m.a. til menntunar og 

afþreyingar. Foreldrar velta oft fyrir sér hvenær sé komið nóg af tíma í tölvunni 

eða fyrir framan skjá. Engin almenn viðmið eru til um hvað sé hæfilega langur tími 

fyrir framan skjáinn. Samtök barnalækna í Bandaríkjunum hafa þó gefið út að börn 

undir tveggja ára aldri ættu að vera sem minnst fyrir framan skjá og viðmið fyrir 

börn eldri en það væru tvær klukkustundir á dag (Brown, A., Shifrin, D.L. og Hill, 

D.L., 2015). 

Eyjólfur Örn Jónsson, sálfræðingur, telur vandann við ofnotkun verða stærri og 

stærri. Hann segir að við getum gert ráð fyrir að um 8-15% barna og unglinga eigi 

við þennan vanda að stríða. Strákar eru í meiri hættu á að þróa með sér ofnotkun 

á  tölvum frekar en stelpur. Oft getur verið erfitt að greina vandann og oft og tíðum 

þurfi að grípa mun fyrr í taumana en gert er. Hann fær til sín aðila sem eyða allt að 

20 klukkustundum á dag fyrir framan skjáinn og hafa ekki tíma til þess að fara á 

klósettið. Hann talar um að ofnotkun miðist við fimm klukkustundir á dag í 

tölvunni og flestir sem koma til hans séu að fyrir framan tölvuskjáinn í um 10 

klukkustundir á dag (Halla Harðardóttir, 2015). 

Einkenni ofnotkunar geta verið líkamleg eins og bak- og höfuðverkir, vöðvabólga, 

svefnleysi og þreyta. Þau geta einnig verið andleg eins og félagsfælni og kvíði, 

einbeitingarskortur, þroskabreytingar og þunglyndi (Net Addiction, e.d.). 

2.5.2. Tæling 

Með tælingu á netinu er átt við þegar fullorðinn einstaklingur leggur á sig vinnu 

við að vera annar en hann er til þess að komast í samband við börn á netinu. Oft 

þykjast þeir vera á sama aldri og börnin sem þeir vilja ná sambandi við. Í samtali 

við barnið á netinu reynir viðkomandi að byggja upp trúnað og traust milli sín og 



 

 

 

23 

 

barnsins, það gerir hann m.a. með því að hrósa og gefa gjafir í gegnum netið. Það 

sem þessir aðilar vilja komast yfir eru myndir eða myndbönd af börnunum og 

byrja þeir oftast að vera með kynferðislegt tal og tilburði og þegar samtalið hefur 

átt sér stað í ákveðinn tíma eru gerðar kröfur um kynferðislegar athafnir hjá 

barninu, t.d. í gegnum vefmyndavélar (Barnaheill, e.d.). 

Nettæling getur átt sér stað alls staðar þar sem börn geta verið í samskiptum við 

annað fólk á netinu, t.d. á samskiptamiðlum og í tölvuleikjum. Mjög mikilvægt er 

að barn fari aldrei eitt að hitta vin sem það hefur einungis talað við á netinu og 

einnig að gera sér grein fyrir því að myndbönd og myndir sem tekin eru í gegnum 

vefmyndavélar er nánast ómögulegt að uppræta ef efnið kemst í dreifingu á netinu. 

Mikilvægt er að brýna fyrir börnum að samþykkja ekki hvern sem er á 

samfélagsmiðlum og láta foreldra vita ef óeðlileg samskipti eiga sér stað (SAFT, 

e.d. b). 

2.5.3. Neteinelti 

Til eru margar skilgreiningar á neteinelti en sú sem notuð er hér til þess að útskýra 

hugtakið kemur frá Hinduja og Patchin en þeir hafa í rúman áratug rannsakað 

einelti á netinu og skrifað greinar um efnið. Neteinelti er skv. þeirra skilgreiningu 

þegar skaða er valdið vísvitandi og endurtekið með því að nota tölvur, síma eða 

önnur raftæki. Þessi skilgreining tekur á mikilvægum þáttum eins og að það er 

verið að gera þetta vísvitandi en ekki fyrir tilviljun, þetta er endurtekið, það er 

verið að valda skaða og tölvur, farsímar eða önnur tæki eru notuð í verknaðinn 

(Cyberbullying Research Center, 2014). 

Dæmi um neteinelti geta verið illkvittin smáskilaboð eða tölvupóstur, kjaftasögur 

sagðar á samskipta- og heimasíðum og geta þau átt sér stað allan sólarhringinn 

alla daga vikunnar og geta gerendur náð til þolenda bæði dag og nótt. Þegar búið 

er að deila mynd eða stöðu einstaklings á samskiptasíðu er mjög einfalt og fljótlegt 

að dreifa því víða. Það er einnig mjög erfitt að eyða því eins og öðru sem birst hefur 

á netinu. Ef til vill hefur einhver náð skjámynd af myndinni eða stöðunni og eins 

og sagt er: eitt sinn á netinu, ávallt á netinu (Stop bullying, 2013).   

Tæplega 4% nemenda hafa sent skilaboð, texta eða mynd í farsíma sem voru 

andstyggileg í garð annarrar persónu. Eftir því sem börnin eru eldri því líklegri eru 

þau til þess að hafa sett inn slík skilaboð, texta eða mynd en það á við um 10% 

barna í tíunda bekk. Tæplega 1% foreldra telja að barnið sitt hafi endurtekið lagt 

annað barn í einelti á netinu, þ.e. strítt eða áreitt það endurtekið, ógnað því eða 

skilið það útundan (SAFT, 2013). 

Flest börn, eða um 75%, telja ólöglegt að leggja einhvern í einelti. Um 80% barna 

í 4.-6. bekkjar telja það vera ólíklegt á meðan rúmlega 60% barna í tíunda bekk 

telja það vera svo (SAFT, 2013). 

 2.5.4. „Sexting“ 

Orðið „sexting“ er sett saman úr ensku orðunum „sex“ og „texting“ og á það við 

þegar einstaklingur sendir eða tekur á móti kynferðislegum skilaboðum, mynd eða 

myndbandi. Myndirnar eru oft sendar á milli kærustupars, eða á einhvern sem 

viðkomandi hefur átt í samskiptum við á netinu. Hlutirnir eru oft fljótir að fara úr 

böndunum í svona málum og myndirnar eða myndböndin rata í hendur aðila sem 

þeim voru ekki ætlaðar (Bergljót Baldursdóttir, 2016, 29. mars). 

Ýmsar ástæður eru fyrir því að börn senda „sexting“ skilaboð, þær geta m.a. verið 

þær að allir aðrir eru að senda þessi skilaboð, eða þau eru að monta sig og sýna 

staðfestu í sambandi. Rannsóknir sýna að um 7% unglinga í 8. bekk hér á landi hafi 

verið beitt þrýstingi til þess að senda slík skilaboð af sér. Hlutfallið hækkar svo 

þegar börnin eru orðin eldri og er það 12% í 9. bekk og 14% í 10. bekk. Mikilvægt 

er að hafa í huga að þegar nektarmyndir eða kynferðisleg skilaboð eru send er það 

brot á hegningar- og persónuverndarlögum þar sem um viðkvæmar 

persónuupplýsingar er að ræða (Bergljót Baldursdóttir, 2016, 20. mars). 

2.6. Miðlalæsi 

Í Aðalnámskrá grunnskóla (2011) er fjallað um læsi sem einn grunnþátt 

menntunar. Hugmyndir um læsi hafa breyst og eru fræðimenn ekki alltaf sammála 

um það sem kemur að læsi en flestir eru sammála því að það „snýst um 

samkomulag manna um málnotkun og merkingu orða í málsamfélagi og er því 

félagslegt í eðli sínu“ (Aðalnámskrá grunnskóla, 2011, bls. 18). Hefðbundið læsi, 

að geta lesið sér til gagns, er undirstaða menntunar og eins til þess að geta 

tileinkað sér nýja þekkingu. Á 21. öldinni er miðlalæsi ekki síður mikilvægt þar 

sem nýmiðlar (stafrænir miðlar og margmiðlun af ýmsu tagi) öðlast sífellt meira 

vægi í samfélaginu sem við búum í (MEKU, e.d.). 

Þær aðstæður þar sem ritun og lestur fara fram á í dag, hafa breyst með tilkomu 

tækninnar.  Stafræn samskiptatæki eru mikið notuð í skólum og á heimilum. Þessi 

tæki má nota til ýmiskonar merkingarsköpunar. Þessar aðstæður og tæki hafa leitt 

til þess að nú er talað um miðlalæsi. Í því fellst sú færni og kunnátta sem 

einstaklingar öðlast við það nám sem fellst í því að nýta nýja miðla við nám og læra 

á sama tíma með það að markmiði að börn læri að leggja mat á efni sem miðlað er 

og fá þjálfun í notkun ýmissa miðla (Aðalnámskrá grunnskóla, 2011). Miðlalæsi 

felur einnig í sér færni til að nálgast fjölmiðlaefni og upplýsingar í margs konar 

miðlum, meta þær og greina á gagnrýninn hátt. Miðlalæsi merkir líka getu til að 

búa til og miðla efni á fjölbreyttan og ábyrgan hátt. Í fyrstu tengdist miðlalæsi 

einkum hefðbundnum fjölmiðlum en nú beinist það í jafnríkum mæli að stafrænni 

miðlun, þar sem tölvur og netmiðlar skipa stóran sess (MEKU, e.d.). 

Miðlalæsi hjálpar börnun, unglingum og fullorðnum að nýta sér þau tækifæri sem 

felast í nýrri tækni og tekur virkan þátt í upplýsingasamfélaginu. Það er einnig 

mikilvæg forsenda þess að einstaklingar geti verið virkir og upplýstir þegnar í 

lýðræðissamfélagi 21. aldarinnar. Miðlalæs einstaklingur skilur hlutverk fjölmiðla 

í samfélögum og hefur vitneskju um hvaða þættir þurfa að vera til staðar til að 

réttum upplýsingum sé miðlað, út frá mörgum sjónarhornum. Miðlæsi nær einnig 

til þess skilnings að vita hvaða hagsmunir liggja að baki þeim upplýsingum eða 

sjónarmiðum sem komið er á framfæri í fjölmiðlum eða á netinu. Síðast en ekki 

síst þá gengur hugtakið út á það að koma skoðunum sínum á framfæri í miðlum af 

ýmsu tagi og vera þátttakandi í lýðræðislegri umræðu. Miðlalæsi er þörf færni sem 

mikilvægt er að viðhalda og efla alla ævi, bæði í námi og starfi (MEKU, e.d.). 

2.7. Samfélagsmiðlar 

Mikið er talað um hugtakið samfélagsmiðla, en skólar, fyrirtæki og fleiri nota 

samfélagsmiðla til þess að deila bæði þekkingu og reynslu. En hvað felst í 

hugtakinu „samfélagsmiðill“? Í þessum kafla verður hugtakið skilgreint, farið yfir 

notkun barna á samfélagsmiðlum og helstu samfélagsmiðlum sem börn nota í dag 

lýst. 

2.7.1. Hvað eru samfélagsmiðlar?  

Flestir tengja samfélagsmiðla við m.a. Facebook, Twitter og þess konar miðla en 

samfélagsmiðlar eru fleira. Hugtakið á við rafræna miðla sem við notum til þess að 

dreifa upplýsingum og í leiðinni er verið að fá notendur þeirra til þess að skapa 

samfélagskennd og stuðla að auknum félagslegum tengslum milli þeirra sem nota 

þá (Menntamiðja, 2016). 

Samfélagsmiðlar eru jafn mismunandi og þeir eru margir. Hér verður gerð grein 

fyrir þremur flokkum samfélagsmiðla skv. Greiningu Boyd og Ellison (2007).  

Fyrst nefna þeir samfélagsmyndandi miðla (e. Social networking sites) sem fólk 

notar til þess að tengjast öðrum einstaklingum sem eiga eitthvað sameiginlegt. 

Notendurnir þurfa ekki að þekkjast utan miðilsins. Twitter er dæmi um 

samfélagsmiðil af þessu tagi. 

Í annan stað tala þeir um samfélagslega stuðningsmiðla (e. Social network sites) 

en innan þeirra er búinn til vettvangur fyrir samfélög sem eru til nú þegar. 

Meðlimir innan samfélags þekkjast yfirleitt og eiga oft samskipti utan miðilsins 

einnig. Markmiðið með miðlum af þessu tagi er að tengjast aðilum utan raunheima, 

geyma og miðla afurðum sem til verða innan samfélagsins. Dæmi um miðil af þessu 

tagi er t.d. Facebook sem nánar er lýst hér á eftir. (Menntamiðja, 2014, Boyd, D.M. 

og Ellisen, N.B.,  2007).  

Í þriðja lagi eru miðlar sem kallast samfélagsleg tækni (e. social technology) sem 

þurfa ekki að flokkast sem samfélagsmiðlar út af fyrir sig en eru notaðir til 

samfélagsmyndunar og til stuðnings við samfélög. Tæknin er m.a. notuð í 

samblandi við aðra miðla, bæði á netinu og utan þess, til þess að auka 

samfélagskennd eða fjölga eiginleikum annarra samfélagsmiðla (Boyd, D.M. og 

Ellisen, N.B.,  2007). Sem dæmi um miðla af þessu tagi má nefna íslenska 

fréttamiðla, en þeir eru ekki samfélagsmiðlar sem slíkir þar sem ekki er boðið upp 

á möguleikann til samfélagsmyndunar. Í staðinn nota sumir þeirra aðra tækni til 

þess að mynda samfélagskennd, m.a. býður mbl.is upp á blogg kerfi, blog.is, þar 

sem notendur geta tengt bloggfærslur sínar við fréttir og skapa þannig frekari 

umræðu um hana á bloggsíðu viðkomandi bloggara (Menntamiðja, 2014). 

Yfir þriðjungur af börnum í Evrópu á aldrinum 9-12 ára eiga aðgang að 

samfélagsmiðlum. Þá er lítill munur eftir kyni, þó svo að talið sé að stelpur séu 

virkari á þeim heldur en strákar. Í Bretlandi til dæmis eru um 20% líkur á því að 

barn undir 9 ára sé skráð á samfélagsmiðil og hækkar sú tala eftir því sem barnið 

er eldra og er í 90% um 16 ára aldur (Livingstone, S., Ólafsson, K. og Staksrud, E., 

2011).  

2.7.2. Helstu samfélagsmiðlar 

Samfélagsmiðlar þróast hratt og bendir allt til þess að svo verði áfram. Eins og 

fram hefur komið hér á undan þá nota börn og unglingar samfélagsmiðla talsvert. 

Þau eru hvað helst á samfélagsmyndandi miðlum og samfélagslegum 

stuðningsmiðlum. Hér verður gerð grein fyrir helstu samfélagsmiðlum sem börn 

og unglingar nota í dag. 

Facebook er vinsæll samsfélagsmiðill og virkar þannig að einstaklingar skrá sig 

og eiga þá sína eigin síðu. Þeir geta síðan bætt við öðrum notendum sem vinum, 

sent og tekið á móti skilaboðum, deilt hugmyndum, myndböndum, myndum og 

fleiru á síðunni sinni og „líkað“ við hjá vinum sínum. Notendur geta gengið í hópa 

með einstaklingum með sameiginleg áhugamál, oft eru þessir hópar skipulagðir af 

vinnustað, skóla eða öðrum félögum. Notendur geta einnig lokað á einstaklinga og 

komið athugasemdum um einstaklinga til stjórnenda miðilsins. Aldurstakmark: 

13 ár (Google Play, 2016). 

Snapchat er annar vinsæll samfélagsmiðill meðal unglinga. Með honum er hægt 

að senda myndir og myndbönd á milli vina. Einnig er hægt að senda skilboð til vina 

og tala við vini í beinni. Þegar myndir eru sendar ákveður sendandi hve langan 

tíma viðtakendur fá til þess að skoða myndina/myndbandið, getur verið frá 3 til 

10 sekúndna (Think you know, e.d., a). Einnig er hægt að vista 

myndina/myndbandið í „My Story“ og þá er það opið í 24 klukkustundir 

(Snapchat, e.d.). Aldurstakmark: 13 ár (Think you know, e.d.). 

Instagram er einnig vinsæll samfélagsmiðill sem gerir notendum sínum kleift að 

varðveita og deila myndum og myndböndum. Hægt er að breyta myndunum og 

gera þær listrænar og deila þeim með fjölskyldu og vinum. Hægt er að „elta“ fólk 

sem þú þekkir og einnig fólk sem þú lítur upp til, eins og íþróttastjarna, leikara, 

poppstjarna og svo frv. Þegar notandi opnar Instagram reikninginn sinn sér hann 

myndir og myndbönd frá þeim sem hann eltir. Hægt er að tengja Instagram við 

aðra miðla, eins og Facebook, Twitter og Tumblr. Aldurstakmark: 13 ár (Think you 

know, e.d., b). 

Twitter gerir notendum sínum kleift að tengjast fólki, tjá sínar skoðanir og læra 

meira um þá hluti sem þeir hafa áhuga á. Hvert innlegg takmarkast við 140 stafi, 

þannig að þau þurfa að vera hnitmiðuð. Hægt er að fá fréttir af því sem skiptir 

notendur máli um leið og þær gerast. Notuð eru millumerki (#) fyrir framan orðin 

og hægt að leita eftir myllumerkjum af viðfangsefni sem notandi hefur áhuga á að 

vita meira um. Hægt er að tengjast við aðra miðla eins og Facebook. Hægt er að 

senda einka skilaboð. Aldurstakmark: 13 ár (Think you know, e.d., c). 

Tumblr er örbloggvefur þar sem hver notandi getur fundið eitthvað við sitt hæfi, 

hvort sem það eru myndbönd, texti, upptökur eða annað. Allt frá tónlist til 

sálfræði, vísinda eða stjórnmála, allt er á Tumblr, ef það er áhugavert er það þarna. 

Notendur setja það efni sem þeir vilja á sinn vegg, getur verið þeirra eigið efni og 

einnig geta þeir deilt efni frá öðrum, skrifað athugasemdir og aðrir gert það sama 

við þitt efni. Hægt er að senda einkaskilaboð til þeirra sem þú „eltir“. 

Aldurstakmark: 13 ár (Tumblr, e.d.). 

2.8. Góð ráð til foreldra 

Foreldrar skipa höfuðmáli í uppeldi og velferð barna sinna og skv. 94. grein 

Barnaverndarlaga nr. 80/2002 eiga foreldrar „eftir því sem í þeirra valdi er, að 

vernda börn gegn ofbeldis- og klámefni eða öðru slíku efni, m.a. með því að koma 

í veg fyrir aðgang þeirra að því“. Til þess að sinna þessu mikilvæga hlutverki þurfa 

foreldrar að byrja að fylgjast með netnotkun barna sinna allt frá upphafi notkunar 

og leiðbeina þeim. 

Einnig er mikilvægt fyrir foreldra og forráðamenn að hafa í huga réttindi barna til 

friðhelgi einkalífs þegar verið er að birta myndir eða upplýsingar um börn á netinu 

(Minkus, T., Liu, K. og Ross, K.W., 2015). Í 73. mgr. Stjórnarskrár Lýðveldisins 

Íslands nr. 33/1944, lögum nr. 18 frá árinu 1940 (hegningarlögum) og í 10. grein 

mannréttindasáttmála Evrópu er einstaklingum tryggður réttur til tjáningar. 

Börnum er tryggður þessi sami réttur í Barnasáttmála Sameinuðu þjóðanna 

(Barnasáttmáli Sameinuðu þjóðanna, e.d.). Þó við njótum tjáningarfrelsis 

takmarkast það þó við rétt annarra til þess að njóta friðhelgi einkalífs 

(Mannréttindaskrifstofa Íslands, e.d.). 

Rannsóknir hafa sýnt fram á mikilvægi þess að foreldrar setji mörk á netnotkun 

barna sinna og séu til staðar fyrir þau þegar upp koma mál sem tengjast 

notkuninni (Kalmus, V., Blinka, L. og Ólafsson, K., 2013; Livingstone, S. og Smith, 

P.K., 2014). Rannsóknir sýna einnig að foreldrar mega vera duglegri við það að 

setja börnum sínum reglur um net- og tölvunotkun og eru lítið að fylgjast með því 

sem þau eru að gera og hve miklum tíma þau eyða á netinu (SAFT, 2013). Þar sem 

foreldrar eru virkir í daglegu lífi barna sinna og taka þátt í tómstundastarfi þeirra 

eru minni líkur á því að börnin verði háð netinu og þrói með sér netávana (Lin, 

C.H., Lin, S. og Wu, P., 2009). Börn þurfa og vilja að foreldrar þeirra setji þeim mörk. 

Rannsókn Dürager og Livingstone (2012) sýndi að í flestum tilfellum treysta 

foreldrar börnum sínum á netinu og telja að þau geti ráðið fram úr þeim hættum 

sem notkuninni fylgja.  

Foreldrar þurfa að fara yfir hvaða upplýsingar eiga heima á netinu og hverjar ekki. 

Til dæmis er mikilvægt að persónulegar upplýsingar fari ekki á netið þar sem þær 

eru opnar öllum. Einnig er mikilvægt að hafa fara yfir öryggisstillingar á aðgangi 

barna á samfélagsmiðlum, samþykkja einungis vinabeiðnir frá aðilum sem þau 

þekkja og ræða við foreldra ef óeðlileg samskipti eiga sér stað (Think you know, 

e.d.). 

Til eru margar tæknilegar leiðir fyrir foreldra til þess að fylgjast með og leiðbeina 

börnum sínum á netinu. Hægt er að virkja síur sem loka á ákveðið efni, hægt er að 

takmarka tíma sem barn fær á netinu eða í tölvunni og fylgjast með öllu sem 

börnin gera og er það mismunandi hvað fólk velur til þess að fylgjast með og hafa 

yfirsýn yfir notkun barnsins (Dürager, A. og Livingstone, S., 2012). Gott er að hafa 

eftirfarin atriði í huga við netuppeldi barna: 

I. Það að vera foreldri hefur ekki breyst. Þær reglur sem við setjum 

börnunum okkar eiga líka við á netinu. Leikum með þeim. Kennum þeim 

góðvild og sýnum þeim áhuga. Þekkjum vini þeirra og vitum hvar þau eru 

með þeim. 

II. Verum góðar fyrirmyndir. Foreldrar verða sjálfir að takmarka sinn 

skjátíma og setja sér ákveðna siði við notkun. Foreldrar þurfa að gefa sér 

tíma í samskipti augliti til auglitis. 

III. Hvað börnin eru að gera skiptir meira máli en tíminn. Gæði þess efnis sem 

skoðað er skiptir meira máli en tími fyrir framan skjá. Því er mikilvægt að 

huga að því hvaða efni barnið okkar er að skoða á netinu í stað þess að 

einbeita okkur að tímanum. Mikið er til af forritum sem eiga að hjálpa 

börnum en virka ekki endilega sem slík. 

IV. Sýnum áhuga og spilum með. Gott er fyrir foreldra að spila tölvuleiki með 

börnum sínum og þekkja þar með leikina sem barnið spilar. 

V. Setjum mörk. Það er eins með tölvunotkun og annað, foreldrar verða að 

setja sanngjörn mörk og fara eftir þeim. Börn vilja að þeim séu sett mörk. 

Er tölvunotkun barnsins að hjálpa því eða hindra að það taki þátt í öðru? 

VI. Tækjalausar stundir. Mikilvægt er fyrir alla að líta af skjánum, höfum 

matartíma tækjalausa, hlöðum tækin yfir nótt á öðrum stað en í 

svefnherberginu og stuðlum þannig að auknum tíma með fjölskyldunni, 

heilbrigðari borðvenjum og betri svefni. 

VII. Börn eru og verða börn, þau munu gera mistök, samband um netnotkun 

milli foreldris og barns ætti að vera þannig að þegar barn lendir í 

vandræðum þá leiti það til foreldris um aðstoð (Brown, A., Shifrin, D.L. og Hill, 

D.L., 2015). 

2.9. Evrópskt samstarf um netöryggi 

Insafe er samstarfsvettvangur netöryggismiðstöðva víða um Evrópu. Alls er um 31 

miðstöð að ræða, þar sem 27 eru frá aðildarríkjum Evrópusambandsins, auk 

Íslands, Noregs, Rússlands og Serbíu. Hvert land vinnur að vitundarvakningu og 

fræðslu um netið, rekur hjálparlínu sem fólk getur leitað til og fengið aðstoð og 

upplýsingar um eitthvað sem hefur komið upp á netinu. Einnig er unnið náið með 

ungmennum og öðrum aðilum til þess að ná því markmiði að gera netið að betri 

og öruggari stað (Insafe, e.d.).  

Hlutverk Insafe er að stuðla að samstarfi í þessum löndum og hvetja ungmenni til 

þess að nota netið á jákvæðan, ábyrgan og áhrifaríkan hátt og með hinum ýmsu 

tækjum m.a. snjalltækjum og farsímum. Samstarfið kallar á samábyrgð foreldra, 

kennara, fjölmiðla og annarra aðila til verndar réttinda og þarfa notenda netsins, 

þá aðallega barna og ungmenna.  Samstarfsaðilar innan Insafe vinna náið og vel 

saman, þar sem m.a. er skipst á efni, upplýsingum og úrræðum. Samstarfið á einnig 

við um atvinnulífið, skóla og fjölskyldur og stuðlar að því að brúa það bil sem oft 

er á milli heimila og skóla og milli kynslóða er kemur að tækni og netnotkun 

(Insafe, e.d.). 

Samstarfið snýst einnig um að fylgjast með og greina nýjar bylgjur (e. trend) á 

netinu sem og að ýta undir þá hugsun að líta á netið sem stað til þess að læra, fá 

upplýsingar og svo frv. Leitast er við að vekja notendur netsins til umhugsunar um 

ólöglegt og óviðeigandi efni á netinu og tilkynna það til viðeigandi aðila, s.s. 

lögreglu. Í gegnum þetta samstarf milli landanna og annara hagsmunaaðila er 

markmiðið að stuðla að auknu upplýsingalæsi fyrir alla og aukinni vitund um 

örugga netnotkun (Insafe, e.d.). Samstafið er m.a. um eftirfarandi: 

 Netöryggismiðstöðvar  eru starfræktar í öllum löndum sem vinna innan Insafe. Þar 

sem m.a. vakningarátak á landsvísu eru skipulagt og undirbúið. Unnið er í 

samstarfi við hagsmunaaðila innan landsins sem og utan þess. Í undirbúningi 

herferða er unnið með aðilum innan hvers svæðis og einnig á landsvísu (Insafe, 

e.d.). 

 Hjálparlínur svara spurningum og aðstoða ungmenni í tengslum við reynslu 

þeirra á netinu, hvort sem þau hafa ratað á ólöglegt efni á netinu eða orðið vitni af 

skaðlegu efni. Við hjálparlínurnar starfa einstaklingar sem hlotið hafa þjálfun og 

hlusta á þá sem til þeirra leita. Þeir vísa þeim svo á lausnir, hvað sé best að gera, 

hvert er hægt að leita og svo frv. (Insafe, e.d.)  

 Ábendingalína er starfrækt innan hvers lands sem starfar innan Insafe. Þar getur 

almenningur tilkynnt ólöglegt eða óviðeigandi efni á netinu. Þegar tilkynning 

kemur er unnið af kappi við að koma upplýsingum til þeirra aðila sem við á hverju 

sinni, getur t.d. verið lögregla. Í gengum þetta samstarf er einnig hægur leikur að 

koma skilaboðum um ólöglegt eða óviðeigandi efni í öðrum löndum til réttra aðila 

(Insafe, e.d.).  

 Alþjóðlega netöryggisdaginn sem haldinn er í febrúar ár hvert. Þar eru málefni 

netsins til umræðu og hvert land skipuleggur viðburð eða annað í tilefni hans 

(Insafe, e.d.). 

2.10. SAFT á Íslandi 

Skammstöfunin SAFT stendur fyrir Samfélag - Fjölskylda og Tækni og er 

vakningarátak um jákvæða og örugga netnotkun barna og ungmenna á Íslandi. 

Verkefnið er hluti af Safer Internet Action Plan / Connecting European Facilities, 

aðgerðaáætlun Evrópusambandsins um örugga netnotkun. Það er einnig styrkt af 

Evrópusambandinu (saft.is e.d., c). 

Verkefnið hefur síðastliðin tíu ár verið rekið af Heimili og skóla, landssamtökum 

foreldra í samstarfi við Barnaheill, Ríkislögreglustjóra og Rauða kross Íslands. 

SAFT starfar náið með öðrum Evrópulöndum og deilir þekkingu, aðferðafræði og 

upplýsingum. Markmiðið með verkefninu er að til verði sameiginlegur vettvangur 

þekkingar og aðferðafræði á þessu sviði sem hvetur til jákvæðarar net- og 

tækninotkunar barna og ungmenna og spornar gegn neikvæðum hliðum 

tækninnar (saft.is e.d., c). 

2.10.1. Vakningarátak 

Verkefninu er ætlað að hanna og framkvæma vakningarátak um örugga og ábyrga 

net- og nýmiðlanotkun og efla vitund um jákvæða notkun þeirra. Markhópar eru 

börn og ungmenni, foreldrar, skólakerfið og netþjónustuaðilar. Verkefnastjórar á 

vegum verkefnisins heimsækja skóla reglulega og tala við nemendur, kennara og 

foreldra. Þar er meðal annars rætt um siðferði á netinu, persónuvernd, miðlalæsi 

og netfíkn svo eitthvað sé nefnt (saft.is e.d., c). 

2.10.2. Ábendingahnappur  

Á vef Barnaheilla - Save the children á Íslandi er ábendingahnappur sem unnin er 

í samstarfi við embætti ríkislögreglustjóra. Þar er hægt að senda inn nafnlausar 

ábendingar um ólöglegt eða óviðeigandi efni á netinu. Embætti ríkislögreglustjóra 

greinir þær ábendingar sem berast, rekur slóðir þeirra og áframsendir á 

lögregluyfirvöld þar sem efnið er hýst (Barnaheill, e.d.). 

2.10.3. Hjálparlína 

Rauði kross Íslands rekur hjálparlínu SAFT verkefnisins hér á landi. Þar starfa um 

100 þjálfaðir starfsmenn sem veita virka hlustun og ráðgjöf um samfélagsleg 

úrræði til fólks á öllum aldri. Þeim er ekkert óviðkomandi og hægt að leita til þeirra 

öllum stundum alla daga ársins. Aðilar sem brotið hefur verið á, geta leitað til 

þeirra, í gegnum netið og fengið ábendingar um hvað skuli gera í framhaldinu. 



 

 

 

34 

 

Hlutverk hjálparlínunnar er að vera til staðar fyrir þá sem vilja ræða sín hjartans 

mál og fá hlustun og ráð (Rauði Kross Íslands, e.d.). 

 

3. Aðferðafræði rannsóknar 

3.1. Þátttakendur rannsóknar og aðgengi að gögnum 

Þýði rannsóknarinnar eru nemendur á miðstigi grunnskóla, í 5., 6. og 7. bekk, á 

Íslandi árið 2011 annarsvegar og árið 2015 hinsvegar.  Lagskipt tilviljunarúrtak 

er valið úr gögnunum til þess að gögnin gefi sem besta mynd af þýðinu. 

Þátttakendur í rannsókninni eru alls  2212 árið 2011 og alls 2074 árið 2015.  

Kennari lagði spurningalista fyrir nemendur í kennslustund og allir nemendur 

sem mættir voru í kennslustundina svöruðu. Þegar nemendur höfðu lokið við að 

fara spurningalistanum settu þeir hann í ómerkt umslag og skiluðu. Nemendur 

voru beðnir um að svara spurningnunum samviskusamlega og óska eftir hjálp ef 

þeir skildu ekki einhverja spurningu (Ungt fólk, 2015).  

Rannsóknin var upphaflega framkvæmd af rannsóknarmiðstöðinni Rannsóknir & 

greining og til þess að fá aðgengi að gögnum þeirra þarf að fylla út þar til gert 

eyðublað á heimasíðu þeirra, rannsoknir.is. Miðstöðin hefur sérhæft sig í 

rannsóknum á högum og líðan ungs fólks á Íslandi og erlendis um árabil og nýtast 

niðurstöður þeirra meðal fólks sem vinnur með ungu fólki, meðal 

stjórnmálamanna og í forvarnarvinnu (Rannsóknir og greining, e.d.). 

3.2. Val á rannsóknaraðferðum og úrvinnsla gagna 

Í rannsókninni verður notast við megindlegar rannsóknaraðferðir. Ástæða þess er 

einkum sú að rannsakandi hefur unnið talsvert við megindlegar 

rannsóknaraðferðir og hefur því þekkingu og reynslu á því sviði.  Gögnin sem 

notuð eru munu ná að svara þeim rannsóknarspurningum sem taldar voru upp í 

kafla eitt.  

Við úrvinnslu gagna er SPSS tölfræðiforritið notað og myndir eru settar upp í 

EXCEL. Niðurstöðum eru gerð skil með lýsandi tölfræði. Notast er við t-próf til að 

finna marktækan mun milli kynja. 

Skjátími þátttakenda var mældur með eftirtöldum spurningum árið 2011: 

1. Hversu miklum tíma eyðir þú á hverjum degi í að horfa á 

sjónvarp/video/DVD? 

2. Hversu miklum tíma eyðir þú á hverjum degi í að vera á netinu (vefnum, 

leikjum, spjallrásum)? 

3. Hversu miklum tíma eyðir þú á hverjum degi í að spila tölvuleiki á netinu? 

4. Hversu miklum tíma eyðir þú á hverjum degi í að spila tölvuleiki sem eru 

ekki á netinu? 

5. Hversu miklum tíma eyðir þú á hverjum degi í að nota tölvur í annað en að 

vera á netinu? 

Skjátími þátttakenda var mældur með eftirtöldum spurningum árið 2015: 

1. Hversu mikinn tíma notar þú venjulega á hverjum degi til að: Horfa á 

sjónvarp/DVD? 

2. Hversu mikinn tíma notar þú venjulega á hverjum degi til að: vera á netinu 

(Facebook, Skype, Ask.fm, Snapchat, Instagram, Twitter o.fl.)? 

3. Hversu mikinn tíma notar þú venjulega á hverjum degi til að: Spila 

tölvuleiki? 

4. Hversu mikinn tíma notar þú venjulega á hverjum degi til að: Nota tölvur í 

annað en vera á netinu eða spila tölvuleiki? 

 

3.3. Lýsing á rannsóknaraðferðum  

Megindleg rannsóknaraðferð 

Til þess að fá sem besta mynd af netnotkun barna og unglinga á aldrinum 10-12 

ára var ákveðið að nota gögn sem safnað er með megindlegri rannsóknaraðferð. 

Hún hentar vel þegar verið er að safna tölulegum upplýsingum og til að fá yfirlit 

yfir ákveðið svið, viðhorf og hegðunarmynstur. Dæmi um megindlegar 

rannsóknaraðferir eru vettvangskannanir, símakannanir, spurningalistakannanir 

og póstkannanir svo eitthvað sé nefnt (Creswell, J. W., 2003). 

Í megindlegum rannsóknum notar rannsakandi rannsóknarspurningar og 

kenningar til þess að móta og benda á tilgang rannsóknarinnar. 

Rannsóknarspurningunum er svo reynt að svara með niðurstöðum 

rannsóknarinnar og þá kemur í ljos hvort kenning rannsakanda standi eða falli. 

Þessar rannsóknaraðferðir eru mikið notaðar í félagsvísindum og þá aðallega 

spurningalistakannanir (Creswell, J. W., 2003). 

Þorlákur Karlsson og Þórólfur Þórlindsson (2003) hafa fjallað um úrtök og 

úrtaksaðferðir í skrifum sínum. Þar nefnda þeir m.a. mikilvægi þess að úrtak sé vel 

og rétt valið þannig að niðurstöðurnar gefi sem besta mynd af hópnum sem 

markmiðið er að álykta um. Þá eru það einkum stærð úrtaka, dreifing innan þeirra 

og úrtaksaðferð sem hafa hvað mest áhrif á hve gott úrtakið er.   

Kostir við þessa rannsóknaraðferð eru þeir að alhæfingargildi þessara rannsókna 

er talsvert þannig að hægt er að alhæfa um þýði út frá rannsókninni, þegar vel og 

rétt er að þeim staðið (Félagsvísindastofun Háskóla Íslands, e.d.). 

3.4. Réttmæti og áreiðanleiki  

Markmiðið með rannsókninni er að koma með greinagóð svör við þeim 

rannsóknarspurningum sem lagt var upp með í byrjun. Til þess að lýsa réttmæti 

rannsóknarinnar er notast við hugtökin innra og ytra réttmæti og áreiðanleika. 

Gæði rannsókna af þessu tagi eru að miklu leiti byggð á innra réttmæti, þ.e. að hve 

miklu leiti svörin sem söfnuðust saman í rannsókninni svara þeim 

rannsóknarspurningum sem lagt var upp með í byrjun (Sigurlína Davíðsdóttir, 

2003). Í þessari rannsókn ætti innra réttmæti að vera þó nokkuð þar sem úrtakið 

endurspeglar þýðið vel. Það sama á við um ytra réttmæti þar sem alhæfingargildi 

rannsóknarinnar er talsvert af sömu ástæðu.  

Áreiðanleiki er einnig mikill þar sem auðvelt er að framkvæma rannsóknina aftur. 

Það sem styrkir einnig áreiðanleika rannsóknarinnar er mælitækið, 

spurningalistinn, en hann er saminn og metinn af fagfólki og vandað við val á 

úrtaki. 

3.5. Staða rannsakanda og siðferðileg álitamál 

Rannsakandi hefur í nokkur ár starfað við að fræða börn, foreldra og kennara um 

netnotkun barna og ungmenna. Í því starfi hefur komið í ljós að foreldrar megi í 

mörgum tilfellum vera duglegri við að ræða við börn sín um netið og notkun þess. 

Það kom því eiginlega aldrei neitt annað til greina en að velja þetta viðfangsefni. 

Það sem vakti einnig áhuga rannsakanda er að hann á dreng á þessum aldri. Barn 

sem notar netið reglulega, spilar tölvuleiki, horfir á sjónvarp eins og jafnaldrar 

hans gera. Sem foreldri getur þetta verið erfitt og það er vinna að fylgjast með. 

Skjátími hefur verið nokkuð í umræðunni og alltaf þessi umræða hvað sé almennt 

og hvað ekki í þeim málum.  

Spurningalistinn sem lagður er fyrir af Rannsóknum og greiningu hefur öll tilskyld 

leyfi sem þarf til þess að fá að leggja hann fyrir börnin. Foreldrum er tilkynnt um 

rannsóknina og þeir geta neitað þátttöku barna sinna. Barn sem vill ekki svara 

listanum er heldur ekki neytt til þess.  

5. Niðurstöður 

Í töflu 1 má sjá fjölda þátttakenda í rannsókninni greinda eftir kyni og bekkjum. 

Alls voru 2212 nemendur í úrtakinu árið 2011 og samkvæmt gögnum frá Hagstofu 

Íslands voru alls 12.650 nemendur á þessum aldri í grunnskólum landsins árið 

2011, þannig að úrtakið er 17,5% af þýðinu. Árið 2015 voru nemendur í úrtakinu 

alls 2074 og samkvæmt gögnum frá Hagstofu Íslands voru alls 12.835 nemendur 

á þessum aldri í grunnskólum landsins, þannig að úrtakið er 16,2% af þýðinu.  

 

 2011 2015  

 Strákar Stelpur Strákar Stelpur Alls 

5. bekkur 375 397 342 359 1473 

      

6. bekkur 312 352 338 352 1354 

      

7. bekkur 388 356 339 323 1406 

 1075 1105 1019 1034 4233 

 

Tafla 1: Fjöldi þátttakenda í 5., 6. og 7. bekk, eftir kyni og ári, fjöldi sem 

svarar. 

Það hvernig þátttakendum gekk að skilja spurningarnar í spurningalistanum sést 

hér á næstu þremur myndum. 

 

 

Mynd 1: Skildir þú allar spurningarnar í spurningalistanum? 5. bekkur árin 

2011 og 2015. 

 

Mynd 2: Skildir þú allar spurningarnar í spurningalistanum? 6. bekkur árin 

2011 og 2015. 

Mynd 3: Skildir þú allar spurningarnar í spurningalistanum? 7. bekkur árin 

2011 og 2015. 

Eins og sjá má á myndunum skilur meginþorri nemenda flestar eða allar 

spurningarnar í listanum. Við fyrirlögn spurningalistans fengu þátttakendur þær 

upplýsingar að leita aðstoðar hjá kennara ef þeir þyrftu hjálp við að svara 

spurningunum. Þannig að gera má ráð fyrir að flestir hafi náð að skilja 

spurningarnar eftir að hafa fengið hjálp til þess að svara þeim. 

Mynd 4: Hversu miklum tíma eyðir þú á hverjum degi til að: Horfa á 

sjónvarp/DVD? Fjöldi stelpna og stráka árið 2011. 

 

Mynd 5: Hversu miklum tíma eyðir þú á hverjum degi til að: Horfa á 

sjónvarp/DVD? Fjöldi stelpna og stráka árið 2015. 

Á myndum 4 og 5 sést að flestir eru um hálfa til eina klukkustund fyrir framan 

sjónvarp á dag og nokkur fjöldi horfir á sjónvarpið í allt að tvær klukkustundir á 

dag. Áhorf á sjónvarp virðist þó fara minnkandi þar sem fleiri horfa lengur á 

sjónvarp árið 2011 en gerðu árið 2015. 

 

 

Mynd 6: Hversu miklum tíma á hverjum degi ert þú á netinu (vefnum, 

leikjum eða spjallrásum)? Fjöldi stelpna og stráka árið 2011. 

Það er ekki mikill munur á notkun hjá stelpum og strákum eins og sést á myndinni. 

Flestir eru að nota netið til að vera á vefnum, leikjum og spjallrásum frá hálfri 

klukkustund upp í tvær klukkustundir.   

Mynd 7: Hversu mikinn tíma notar þú venjulega á hverjum degi til að: vera á 

netinu (Facebook, Skype, Ask.fm, Snapchat, Instagram, Twitter og fl.)? Fjöldi 

stelpna og stráka árið 2015. 

Eins og sést hér á mynd 7 er stór hluti svarenda daglega á samfélagsmiðlum. 

Rúmlega 600 nemendur af þeim sem svöruðu eru nær engan tíma á þessum 

miðlum og er munurinn lítill meðal stúlka og stráka. Notkunin er síðan nokkuð 

jöfn meðal beggja kynja. 

Mynd 8: Hversu mikinn tíma notar þú venjulega á hverjum degi til að spila 

tölvuleiki á netinu? Fjöldi stelpna og stráka árið 2011. 

Hvað tölvuleiki varðar sjáum við að strákar eru líklegri til þess að spila þá frekar 

en stelpur. Þær eyða flestar nær engum tíma og upp í klukkustund í leikjum á 

netinu á meðan stór hluti stráka er að spila allt upp í þrjár klukkustundir á dag. 

 

 

Mynd 9: Hversu mikinn tíma notar þú venjulega á hverjum degi til að spila 

tölvuleiki? Fjöldi stelpna og stráka árið 2015. 

Hér sjáum við að stelpur eru enn ólíklegri til þess að vera að spila tölvuleiki og 

eyða minni tíma í það heldur en strákar. Þeir eru að spila allt upp undir þrjár 

klukkustundir á dag og þó nokkrir sem spila frá fjórum klukkustundum og meira. 

Mynd 10: Hversu miklum tíma á hverjum degi: Spila tölvuleiki sem eru EKKI 

á netinu. Fjöldi stelpna og stráka árið 2011. 

Strákar eru einnig líklegri en stelpur til þess að spila tölvuleiki sem eru ekki á 

netinu. Flestar steplur eyða nær engum tíma í þá iðju á meðan strákar eru alveg 

um og yfir þrjár klukkustundir á dag að spila utan netsins. Yfir eitthundrað strákar 

spila þannig yfir fjórar klukkustundir á dag. 

Mynd 11: Hversu mikinn tíma notar þú venjulega á hverjum degi til að: Nota 

tölvur í annað en vera á netinu eða spila tölvuleiki. Fjöldi stelpna og stráka 

2015. 

Flestir eru nær engan tíma í tölvunni þar sem þau eru ekki á netinu. Strákar eru að 

nota tölvur í annað en að vera á netinu eða spila tölvuleiki en stelpur. Eftir því sem 

tíminn lengist eru fleiri strákar en stelpur sem nota tölvur á þennan hátt, á meðan 

að þetta er nokkuð jafnt í notkuninni hálf klukkustund á dag og upp í tvær. 

Mynd 12: Hversu miklum tíma á hverjum degi notar þú tölvur í annað en að 

vera á netinu? Fjöldi stelpna og stráka 2011. 

Árið 2011 er lítill munur milli kynja í notkun á tölvu til annars en að vera á netinu. 

Flestir eru nær engan tíma og upp í eina klukkustund. Það er þó sama að gerast og 

á myndum tíu og ellefu að strákar eru þeir sem eru líklegri til þess að vera lengur 

í tölvunni heldur en stelpur. 

5.1 Skjátími 

Breytan skjátími var búin til úr fimm spurningum árið 2011 og fjórum spurningum 

árið 2015, spurningarnar snúa allar að einhvers konar skjááhorfi. 

Svarmöguleikum þessara spurninga var breytt í mínútur frá 0 og upp í 360 

mínútur. Síðan voru spurningarnar lagaðar saman í nýja breytu sem kölluð var 

skjár. Þannig var fenginn samanlagður skjátími, hvort sem um var að ræða áhorf á 

sjónvarp eða tölvu. Ákveðið var að setja hámark á skjátíma og var það 480 mínútur 

eða 8 klukkustundir á dag. Var þetta gert þar sem það rúmast ekki mikið meiri tími 

en það í sólarhringnum fyrir börn þegar svefn, skóli og annað er tekið með. 

 

Tafla 2: Meðalskjátími árið 2011. 

  Meðaltal (mín.) N Staðalfrávik 

2011 263,44 2044 146,63 

 

Eins og sjá má á töflu 2 voru þátttakendur að meðaltali 4,4 klst. fyrir framan skjá 

á dag og staðalfrávikið er 2,4 klst.  

Tafla 3: Meðalskjátími hjá strákum og stelpum árið 2011. 

    

  Meðaltal (mín.) N Staðalfrávik 

Strákur  299,17 998 147,13 

Stelpa 228,61 1031 137,92 

 

Strákar eru að meðaltali 5 klst. fyrir framan skjá á dag árið 2011, staðalfrávikið er 

2,5 klst. Stelpur eru heldur minna eða 3,8 klst. á dag, staðalfrávikið er 2,3 klst. 

Athugað var hvort munurinn væri marktækur með t – prófi og í ljós kom að 

munurinn eftir kyni er marktækur, t(2008)=11,138;p<0,05. 

 

Tafla 4: Meðalskjátími eftir bekk árið 2011. 

 Meðaltal (mín.) N Staðalfrávik 

5. bekkur 244,63 697 146,36 

6. bekkur 254,76 619 143,27 

7. bekkur 288,55 714 145,88 

 

Eins og sjá má á töflu 4 þá hækkar skjánotkun eftir því sem börnin eru eldri. Í 5. 

bekk eru þau að meðaltali 4,1 klst. fyrir framan skjá á dag. Talan hækkar svo um 

0,1 klst. þegar komið er í 6. bekk og er þar 4,2 klst. Í 7. bekk er notkunin mest eða 

4,8 klst.  

  



 

 

 

49 

 

 

Tafla 5: Meðalskjátími árið 2015. 

  Meðaltal (mín.) N Staðalfrávik 

2015 221,77 1831 142,7 

 

Meðalskjátími hjá börnum á aldrinum 10-12 ára árið 2015 er 3,7 klst. á dag, 

staðalfrávik 2,4 klst. 

 

Tafla 6: Meðalskjátími hjá strákum og stelpum árið 2015. 

  Meðaltal (mín.) N Staðalfrávik 

Strákur  309,42 892 226,1 

Stelpa 185,52 937 160,89 

 

Þegar skoðaður er munur á milli stráka og stelpna þá eru stelpur minna fyrir 

framan skjá heldur en strákar. Þær eru 3,1 klst. (staðalfrávik 2,7 klst.) á dag fyrir 

framan skjá á meðan strákar eru 5,1 klst. á dag (staðalfrávik 3,8 klst.). Munurinn 

milli kynja reyndist marktækur, t(1772,9)=15,149;p<0,05. 

Tafla 7: Meðalskjátími eftir bekk árið 2015. 

  Meðaltal (mín.) N Staðalfrávik 

5. bekkur 212,8 577 207,77 

6. bekkur 237,51 621 188,89 

7. bekkur 284,16 626 211,12 

 

Þegar skjátími er skoðaður eftir bekk (aldri) þá sést að hann er meiri eftir því sem 

þátttakendur eru eldri. Í 5. bekk eru þátttakendur 3,5 klst. (staðalfrávik 4,6 klst.) 

fyrir framan skjá. Þegar í 6. bekk er komið er tíminn kominn í 3,9 klst. (staðalfrávik 

3,1 klst.) og í 7. bekk er hann 4,7 klst.  (staðalfrávik 3,5 klst.).  

6.0 Umræða  

Hér verða helstu niðurstöður rannsóknarinnar teknar saman, ræddar og tengdar 

við fræðilegan hluta sem tekinn var saman í kafla tvö.  

6.1. Skjátími 

Skjátími var ekki að aukast meðal barna í 5., 6. og 7. bekk frá árinu 2011 til ársins 

2015. Hann var minni árið 2015 hjá þessum hópum. Munurinn var ekki mikill 

mestur var hann hjá börnunum í 5. bekk og minnstur hjá þeim elstu, í 7. bekk. 

Rannsóknartilgátan fellur með þessum niðurstöðum þar sem hún gerði ráð fyrir 

því að tíminn hefði aukist milli áranna.   

Skjánotkunin var mismunandi þessi ár, börnin í 2011 úrtakinu voru meira fyrir 

framan skjáinn á sjónvarpi heldur en árið 2015 sen útskýrist mögulega að 

einhverju leiti að aðgengi að öðrum tækjum er orðið meira árið 2015 heldur en 

það var fjórum árum áður.  

Áhrif skjátíma á börn geta verið margskonar, bæði jákvæð og neikvæð. Umræðan 

um jákvæða notkun þarf að vera meiri og ná til foreldra eins og Sonja Livingstone 

hefur nefnt í sínum rannsóknum. Í stað þess að takmarka skjátíma barna þá ætti 

umræðan mögulega að vera frekar á þá leið að fjölga skjálausum tímum og finna 

leiðir til þess að draga úr skjátímanum ef hann er farinn að hafa áhrif á daglegt líf 

barnsins. Mikilvægt er að eiga tómstundir og annað utan tölvunnar/skjásins. 

Foreldrar þurfa að fylgjast með notkuninni þegar börn eru komin með sín eigin 

tæki og nota hvar og hvenær sem er. Einnig þurfa þeir að setja reglur um skjátíma 

og grípa inn í ef notkunin er orðin of mikil.  

Spurningarnar sem mældu skjátíma þessi ár voru ekki þær sömu bæði árin og ekki 

jafn margar. Því ber að taka þær með fyrirvara en miðað við þær forsendur sem 

gefnar eru í köflunum hér á undan eru þetta niðurstöðurnar.  

6.2. Netnotkun 10-12 ára barna 

Þrátt fyrir ungan aldur er ljóst að börn á þessum aldri eru byrjuð að nota netið og 

tölvur hvort tveggja á margvíslegan hátt m.a. á samfélagsmiðlum, í tölvuleikjum 

og  til að vafra á netinu. Eins og komið hefur fram í rannsóknum Saft (2013) þá 

eiga börn hér á landi sjálf tæki um tíu ára aldur og flest tæki í dag gera þeim kleift 

að tengjast netinu, spila leiki og fleira.  Það sama á við um börn erlendis og nota 

þau netið á svipaðan hátt. Nota samfélagsmiðla til þess að eiga samskipti, þar sem 

samskiptin eru svipuð þeim sem eiga sér stað þegar þau hittast úti að leika. Hjá 

stelpum skiptir máli að fá „like“ á myndir sem settar eru á samfélagsmiðla á meðan 

ímynd stráka er meira að vera sterkur og svona örlítið dónalegri heldur en þeir 

eru í rauninni, á netinu (ESRO, 2016). 

Allir þeir sem taka þátt í rannsókninni eru undir 13 ára aldri. Þó eru flestir farnir 

að nota samfélagsmiðla þar sem aldurstakmarkið er 13 ár til þess að mega skrá sig 

á miðilinn. Þegar einstaklingur ætlar m.a. að skrá sig á Facebook þarf að skrá inn 

kennitölu og þá þarf í þessum tilfellum að segja ósatt til um aldur barnsins. 

Foreldrar þurfa að fylgjast vel með og mikilvægt fyrir þá að vera meðvitaðir því 

börn geta lent í ýmis konar klandri sé ekki farið varlega á þessum miðlum. Nú 

liggja fyrir umfangsmiklar breytingar á persónuverndarlöggjöf Evrópu, en þær 

voru samþykktar af Evrópuþinginu í apríl á þessu ári og eiga að taka gildi árið 

2018. Þar er komið inn á aldurstakmörk og upplýst samþykki foreldra. Þegar 

löggjöfin hefur tekið gildi þá verða börn (undir 16 ára) m.a. að fá samþykki 

foreldra til þess að mega skrá sig inn á þessa miðla (European Commission, 2015). 

Samkvæmt niðurstöðunum spila strákar oftar tölvuleiki og eyða fleiri stundum í 

tölvunni en stelpur. Eftir því sem tíminn verður meiri því meiri líkur eru á því að 

það séu strákar sem eru að spila eða horfa á skjáinn. Stelpur nota frekar 

samfélagsmiðla og nota þá í snjallsímum sem þær mögulega skilgreina ekki sem 

tölvur. En í spurningalistunum er spurt um tölvur og tölvunotkun. Þeir 

samfélagsmiðlar sem börnin eru helst að nota eru samfélagslegir stuðningsmiðlar 

eins og Facebook.  

6.3. Hættur 

Með því að leyfa börnum að nota netið er oftar en ekki verið að efla stafræna færni 

þeirra, rökhugsun og fleira. Notkunin er þó ekki öll þeim til framdráttar og þeir 

þættir sem hafa hvað mest áhrif þar á eru aldur, kyn, félagsleg staða og stuðningur 

frá foreldrum. Netnotkun barna, færni þeirra og tækifæri á netinu tengjast líka 

hættunum sem þar leynast og farið var yfir í kafla tvö. Aukin netnotkun eykur 

líkurnar á því að börn lendi í vandræðum og því verða foreldrar að fylgjast með og 

aðstoða ef börn lenda í ógöngum á netinu (EU Kids Online, e.d.). Þó svo að gögnin 

í rannsókninni veiti ekki upplýsingar um hvort börnin hafi lent í vandræðum með 

sína notkun þá sýna þau a.m.k. að þau eru að nota netið og nota það í talsverðum 

mæli og þar með aukast líkurnar á því að einhver hafi upplifað eitthvað neikvætt.  

Þá er hlutverk foreldra, skóla og vina mikilvægt á þann hátt að barnið geti leitað 

sér aðstoðar og sagt frá erfiðum upplifunum (EU Kids Online, e.d.).  Þannig læra 

börnin af þeim mistökum sem þau gera og takast á við þau. Margir lenda í 

vandræðum með myndbirtingar á samfélagsmiðlum, þá er nauðsynlegt fyrir 

foreldra að vera búnir að fara yfir með börnunum hvaða myndir má setja á netið 

og svo framvegis. Um leið og búið er að deila mynd á netið geta málin verið fljót að 

fara út böndunum.  

6.4. Stafræn borgaravitund 

Það hvernig við eigum að haga okkur þegar við erum á netinu skiptir máli og það 

þarf ekki að leita lengi á netinu til þess að finna einstakling sem hefur notað netið 

á slæman hátt og veit ekki hvað hann á að gera. Hugtakið hefur einnig verið kallað 

stafræn velferð og stafrænt siðferði, en hvað sem það er kallað þá snýst það alltaf 

um það sama; hvernig við högum okkur á netinu og hvað þarf að kenna komandi 

kynslóðum (Digital Citizenship, e.d.).  

Það sem er jákvætt er að tíminn sem þau eru á netinu eða fyrir framan skjáinn er 

ekki að aukast á milli áranna. Eins hafa rannsóknir sýnt að börn eru að fara varlega 

á netinu og vanda sig þar sem m.a. stríðni er að minnka (Saft, 2013). Bæting má 

eiga sér stað í að virða aldurstakmarkanir eins og komið hefur fram. Möguleikarnir 

eru endalausir og sýna þarf börnum hvernig hægt er að nýta sér þá og nota netið 

á uppbyggilegan hátt .  

Skólar eru í auknum mæli að bjóða nemendum sínum upp á aðgengi að netinu og 

þar af leiðandi er þeim kennt hvernig þeir nota netið á öruggan og ábyrgan hátt. 

Það er jákvætt því þá fá allir skilboð um æskilega hegðun á netinu og kennslu á 

þeim tækjum sem notuð eru. Það þarf að koma þeim skilaboðum til barna að 

réttindum fylgir ábyrgð og þar er hlutverk skólanna mikilvægt því forvarnir og 

fræðsla tíðkast ekki á öllum heimilum. Í mörgum tilfellum eru skólar að nota 

stefnu þar sem börnin koma með eigin tæki og nota þau í skólanum. Það getur 

verið mjög jákvætt þar eru þau að fá kennslu í hvernig hægt er að nota tækin á 

jákvæðan hátt og nýta sér þau í námi sínu.  

6.5. Almennt 

Spurningalistinn er lagður fyrir að vetri til og þá eru börn e.t.v. frekar inni þar 

veður getur verið vont. Þannig að skjátími er ef til vill meiri þarna en hann er t.d. 

yfir vor- og sumartímann. Þegar börn á þessum aldri svara spurningalistanum eru 

þau mögulega ekki að ná að finna meðaltal yfir árið. Varast ber að alhæfa um 

niðurstöður rannsóknarinnar en þær gefa vísbendingar um tölvu- og skjánotkun 

barna á aldrinum 10 – 12 ára, búsettum á Íslandi.  

Sú vinna sem unnin hefur verið af Saft síðastliðinn áratug er klárlega mikilvæg og 

hluti af þeim árangri sem náðst hefur. Fræðsla til nemenda, kennara og foreldra 

um ábyrga og jákvæða netnotkun barna og ungmenna er stór hluti af starfseminni 

og verður meiri með hverju árinu sem líður. Það er nauðsynlegt að geta leitað til 

fagaðila þegar eitthvað kemur upp á og viðkomandi er ekki viss um hvað sé rétt að 

gera í stöðunni.  

Einnig skiptir máli að hægt sé að tilkynna óviðeigandi og/eða ólöglegt efni og það 

sem skiptir enn meira máli er að þessar tilkynningar séu teknar alvarlega. Gera má 

ráð fyrir því þar sem þær fara inn á borð lögreglunnar.  

Hjálparlína Rauða Krossins hjálpar ungu fólki sem lent hefur í vandræðum á 

netinu og veit ekki hvert skal leita og hefur sig ekki í það að ræða við einhvern 

nákominn. Þangað leita margir ár hvert og fá ráðleggingar frá hlutlausum aðila um 

næstu skref (Ívar Scram, 2015). 

Þá er einnig mikilvægt að halda þessu starfi áfram og efla þar sem sífellt nýjar 

kynslóðir barna, foreldra og kennara koma inn og notkunin er breytileg. Það sem 

er vinsælt eitt árið verður það ekki endilega það næsta. Ný tækni og tæki koma 

sífellt fram og við sjáum það m.a. á spurningalistanum. Þróunin er svo hröð að ekki 

er hægt að nota sömu spurningarnar þó aðeins fjögur ár líði á milli. 

Samstarf foreldra og skóla skiptir máli, því þegar börnin eru farin að mæta með 

tækin í skólann þurfa þau að fara eftir reglum sem þar gilda  um notkun þeirra. 

Foreldrar þurfa einnig að kynna sér þessar reglur og fara yfir með börnunum 

sínum áður en farið er með þau í skólann.  Það er því stuðningur fyrir báða aðila. 

7. Ályktanir 

Hagnýtt gildi rannsókarinnar verður tekið fyrir í þessum hluta ásamt vangaveltum 

um frekari rannsóknir á þessu sviði. 

7.1. Hagnýtt gildi 

Rannsóknin og verkefnið í heild eru fyrst og fremst ætluð foreldrum þar sem þeir 

þurfa, að mati höfundar, að vera betur upplýstir um netnotkun barna sinna. Verkið 

nýtist þó öllum þeim sem vinna með börnum m.a. í skóla-, íþrótta- og félagsstarfi. 

Út frá niðurstöðum verkefnisins verða skrifaðar greinar í tímarit sem ná til 

foreldra. Einnig verður athugað hvort hægt verði að fjármagna bækling sem dreift 

verður til foreldra á kynningum Saft.   

Viðfangsefnið býður upp á marga möguleika til þess að rannsaka. Það væri 

áhugavert að nota aðrar rannsóknaraðferðir, m.a. gera eins og gert var í Children‘s 

Media Lives – Year 2 Findings, þar sem rannsakendur heimsóttu börn á þessum 

aldri og fylgdust með og ræddu um netnotkun barnanna. Einnig væri fróðlegt að 

skoða uppeldishætti foreldra í tengslum við netnotkun barna og þannig mætti 

lengi telja.  

Á Íslandi hefur náðst góður árangur í forvarnarstarfi og vímuefnaneysla barna og 

ungmenna farið minnkað umtalsvert síðastliðin ár (Rannsóknir og greining, 

2014). Þessi góði árangur sem náðst hefur er samvinna marga aðila, þar á meðal 

foreldra, skóla og rannsóknaraðila. Því er mikilvægt allt það rannsóknarstarf sem 

á sér stað hér á landi því til þess að við sem getum brugðist við stöðunni hverju 

sinni verðum við að vita hver hún er. Það á alveg jafnt við um netnotkun og 

vímuefnanotkun. Við þurfum ávallt að vera með puttann á púlsinum og reyna að 

sjá fyrir okkur í hvað stefnir og vera tilbúin að bregðast við.  

Í þessu samhengi er einnig mikilvægt að efla miðlalæsi.  Þar getum við lært mikið 

af frændum okkar í Finnlandi en þeir eru einna fremstir í heiminum hvað það 

varðar. Til þess að börn búsett á Íslandi séu samanburðarhæf á alþjóðavísu í þeim 

efnum þá þurfum við að gefa í.  

Því er mikilvægt að halda áfram rannsóknum og aðlaga þær að því umhverfi sem 

við búum við, hverju sinni. Niðurstöðurnar verði síðan notaðar áfram í 

stefnumótun fyrir þá sem hafa með málefni ungs fólks að gera.  

8. Lokaorð 

Mikið hefur breyst á þessum stutta tíma sem rannsóknin nær yfir og flest sem 

bendir til þess að þróunin á næstu árum verði sú sama. Það er erfitt að gera sér í 

hugarlund hvað það er sem kemur næst og hver staðan verður eftir tíu ár, þróunin 

er það hröð. Þar með eru áskoranir foreldra í uppeldi barna sinna sífellt að 

breytast og því mikilvægt fyrir foreldra og forráðamenn að ræða þessa hluti við 

börnin sín þannig að þau leiti til þeirra ef/þegar eitthvað bjátar á.  

Flest getum við verið sammála um það að netið og notkun þess eru komin til að 

vera. Mjög margir hafa aðgang að því og nota daglega í leik og starfi. Það eru allir 

að reyna að gera sitt besta og enn að læra eins og við sjáum, það er verið að breyta 

löggjöf og fleiru til þess að gera netið að öruggari stað fyrir börn og ungmenni.  

Við þurfum að kynna okkur kosti netsins og kenna börnum og ungmennum í ríkari 

mæli hvernig við notum það okkur til framdráttar. Tækifærin eru mörg og því fyrr 

sem við kennum börnum og ungmennum að nýta þau, því betra.  

